
Бонки ҷаҳонӣ талошҳои Тоҷикистонро дар самти суръат бахшидани рушди 
бахши хусусӣ ва баланд бардоштани самаранокии бахши давлатӣ дастгирӣ 

мекунад  

 

ВАШИНГТОН, 7 августи с. 2025 – Бо мақсади дастгирии барномаҳои ислоҳот дар кишвар, ки ба  
кушод намудани иқтисодиёт барои рақобат, фароҳам овардани шароитҳои мусоид дар бозор барои 
рушди бахши хусусӣ ва таҳкими бахши давлатӣ баҳри пешниҳоди самараноктари хизматрасониҳо 
нигаронида шудаанд, Шӯрои директорони иҷроияи Бонки ҷаҳонӣ нахустин лоиҳаи дастгирии 
сиёсати рушдро дар доираи Барномаи “Тоҷикистони рақобатпазир ва фарогир” (ЛДСР) -ро имрӯз ба 
тасвиб расонид. 

ЛДСР ин грантест дар ҳаҷми 50 миллион доллари ИМА, ки аз ҷониби Ассотсиатсияи 
байналмилалии рушд  - хазинаи Бонки ҷаҳонӣ барои кишварҳои дорои сатҳи пасти даромад ҷудо 
карда мешавад. Он афзалиятҳои ислоҳотро, ки дар Стратегияи миллии рушди Тоҷикистон то соли 
2030 баён шудаанд дастгирӣ мекунад ва мусоидат дар татбиқи чораҳои сиёсати давлат, ки ба 
бунёди иқтисоди бештар рақобатпазир ва одилона нигаронида шудаанд, ҳадафи асосии он маҳсуб 
меёбад. 

“Мо аз дастгирии ин ислоҳоти умедбахш, ки истифодаи имкониятҳои иқтисодии кишвар ва 
овардани манфиатҳои назаррас ба шаҳрвандони Тоҷикистон нигаронида шудаанд, ифтихор 
дорем,” қайд намуд Вей Винни Ванг, иҷрокунандаи вазифаи намояндаи доимии Гуруҳи Бонки 
ҷаҳонӣ дар Тоҷикистон. “Пешбурди муҳити бештар рақобатпазир ва озоди бозор ба фароҳам 
овардани имкониятҳои нав ҳам барои соҳибкорӣ ва ҳам барои истеъмолкунандагон мусоидат 
мекунад. Ин ислоҳот иқдомҳои ҳаётан муҳим дар роҳи бунёди иқтисоди пӯётар, бештар 
фарогир ва устувор дар Тоҷикистон ба ҳисоб мераванд.”  

ЛДСР ба дастгирӣ дар амалигардонии як қатор ислоҳоти умдаи иқтисодӣ, аз он ҷумла ба таҳкими 
рақобат ва такмили идоракунӣ дар бахши телекоммуникатсия/рақамӣ, мусоидат ба рушди алоқаи 
ҳавоӣ ва рақобат дар бахши авиатсияи гражданӣ, таҳкими заминаи ҳуқуқӣ барои сармоягузориҳои 
хориҷӣ, дастгирии шаффофияти бештари субсидияҳо барои сармоягузорон аз бахши хусусӣ ва 
баланд бардоштани шаффофият дар тақсимоти маблағҳо дар бахши энергетика нигаронида 
шудааст, ки он дар навбати худ ба фароҳам овардани шароитҳои мусоид барои сармоягузории 
бахши хусусӣ ба манбаъҳои нерӯи барқароршаванда имкон медиҳад. 

ЛДСР инчунин ба таҳкими заминаҳои стратегӣ, ҳуқуқӣ ва молиявии зарурӣ барои муайянсозии 
афзалиятҳо, таъмини шаффофият ва татбиқи устувори Барномаи истифодаи муштараки 
манфиатҳо (БИММ), ки дар доираи Лоиҳаи сохтмони НБО Роғун таъсис дода шудааст, равона 
мегардад. Қисми даромад аз ҳисоби фурӯши нерӯи барқи дар НБО Роғун истеҳсолшуда дар доираи 
БИММ бо мақсади дастгирии хонаводаҳо ва аҳолии маҳаллии камбизоат ва осебпазир бо такя ба 
барномаҳои амалкунандаи ҳифзи иҷтимоӣ ва таҳкими онҳо истифода хоҳад шуд.  

Лоиҳаҳои дастгирии сиёсати рушд ба категорияи воситаҳои молиявӣ тааллуқ дорад, ки аз ҷониби 
Бонки ҷаҳонӣ барои дастгирии ислоҳоти иқтисодӣ ва институтсионалӣ дар кишварҳо бо мақсади 
расонидани ёрӣ дар ноилшавӣ ба рушди устувор ва паст кардани сатҳи камбизоатӣ истифода 
мешавад. Охирин ЛДСР аз ҷониби Бонки ҷаҳонӣ дар Тоҷикистон маблағгузоришуда соли 2023 
тасдиқ гардида буд. 

Айни замон, Бонки ҷаҳонӣ 26 лоиҳаро дар Тоҷикистон ба маблағи умумии 1,9 миллиард доллари ИМА 
аз ҳисоби грантҳо ва қарзҳои имтиёзнок аз тарафи Ассотсиатсияи байналмилалии рушд 
маблағгузорӣ мекунад. Бонки ҷаҳонӣ ҷонибдори дастгирии минбаъда мебошад, зеро кишвар кӯшиш 

ба харҷ медиҳад, ки зиндагии мардумро беҳтар намуда, талаботи аҳолии ҷавон ва афзоишёбандаи 
худро қонеъ созад. 

